
Ntša maikutlo a hau holim’a e ‘ngoe ea liqotsulo tsena.

1.  (a)

Lesofe ha le boea tšolong la litali, la utloa hore nku li tšoeroe korong ea motho.  Ke ha le se le leba 
ho Mosonngoa ea lisang le ‘Metla-khola.  Lesofe la iphelisa pelo; la kha thupa.  Ke ha le tšoara 
Mosonngoa le mo liha fatše, le mo hlohlora.  A khabaola ngoan’a batho, ho se le motho ea ka mo 
namolelang.
Ka motsotso oo, a be a khutlela linkung ‘Metla-khola.  Poone a e shobile seqhanyane ka letata.  Ha 
a hlahela linkung, a se ke a bona motho, feela a utloa 
seboko se bohloko.  Ha a re mahlo etlo!  A bona motho e mosoeu a ntse a hoebesha Mosonngoa 
ka thupa.  Ea tlaloa ke pelo khom’a pholo; hlooho ea kopana le khalefo.  A lahla poone, a phallela 
Mosonngoa.  Ha a e-kha ka saole, a utloa letata lena le mo sitisa, ebile eka lea mo liehisa.  A le 
monyola ka hloho.  A matha a se a le tšea ea nku feela, a le molangoana oa popoleri letsohong.   
Eaba ha a sa botsa ha a fihla.  A bona lesofe molaleng mona po!  Ka molamu.  Eitse ha le reteleha; 
a le fofela.  A le hlokisa sebaka sa ho mo kalla; ka ha a ne a tseba hore le ea e bona thupa leo lesofe, 
haholo ha le furaletse letsatsi.  ‘Metla-khola a le roala ka matla, a hlile a leka ho le liha fatše.  
La tsitlella lesofe.
A leka ho le khoaphela; la ‘na la setlela.  A le tlamurela joaloka lehaqasi ‘Metla-khola; a le 
thefu-thefula; a le jara, leqhoele la ba khaoha qhoii!  Tšea ea nku ea oela fatše.  Joale a loana ea 
khumamela ‘Metla-khola, ha a se a le motšonyana.  A tiisa likhoka; ha rara mesifa le masika le 
methapo hohle ‘meleng ho eena.  
Ha a utloa hore lesofe le sataletse senna le lona, a le kenya monoana ka leihlong.  A re Mosonngoa 
a le hule ka leoto.  Eo a jela phaate, a etsa joalo.  Lesofe la sitoa ho setlela ka leoto le le leng, le le 
har’a moea.  La e-ba bonolo ho ea fatše.  A le lula holimo ‘Metla-khola; a le hoalea ka linala; a le 
bopa ka litebele; a ba a le khama.  Lesofe la re le ngangeletse, la utloa hore lea shoa.  La se ntša 
hloohong, la ba la ithapella ho ‘Metla-khola: “ Oho ntate ‘Metla-khola, ntšoarele ke bakile.  Ha ke 
sa tla mo otla.”  A hoeleketsa holim’a lona ‘Metla-khola, lemina a le hloepha khafetsa; “Ke shile 
ke u bone shaana tooe.  U bapalla baneng ba batho mona.  Ke tla u roba molala; ke ‘Metla-khola 
‘na.” 
A le tlohela le khathetse, le le bonolo.  Le saletsoe ke ho sisimoha pelo le ho feheloa qha!  Le 
ne le ile la leka ho ngoapa ‘Metla-khola, la mpa hloka thuso, ha e se ho ipakeletsa ho mohale oa 
marumo.  Ha tsoha liphalo tsa khopane feela molaleng mona ho oa motona.  Kamora ntoa ena, 
‘Metla-khola a ka a otla fatše ka sebete ke mokhathala. 

Tjokosela J.F.I.  Mosonngoa 1996

– Ho latela qotsulo ena nts’a maikutlo ka likamano tsa ‘Metla-khola le Mosonngoa?

– Sengoli se sebelisitse maqiti afe?

– Sengoli se sebelisitse maqiti ao joang e le ho re senolela likamano tsa batho baa ba babeli? 

Kharebe tsa Sejoale

Kharebe tsa sejoale mahaejo,
Lumelang moo ma-High Class
Se neneng ea me tumeliso tšoana tseso,
La hloma eka Sesotho ha le se tsebe,
Le antse Kholu le antse ‘malihlofa.     

Mahaejo ruri lea makatsa!
Tsoelopele ena le e roesa lipetja,
Le ile sehae le ile Seshoeshoe,
Le peteketse le etse mofutsoela,
Melomong ea lona ho tsoe seputa ntho e nkhang.

Kharebe tsa sejoale mahaejo,
Kharebe tsa joale li e lumetse tsoelopele,
Boha melomo u bone makama,
E tlotse letsoku eka leshala hantle,
Manala mejoeke-joeke ea ho rinya linta.       

Kharebe tsa sejoale mahaejo,
Kharebe li lutse likonkotieng ha li tsote,
Li aka mahloana bopapi mokankanyane,
Khunoana ralitlhaku thabisa lihoho,
Thabisa ba hlonameng moroko oa mabele.   

Kharebe tsa sejoale mahaejo, 
Matsuba-senifi, matsuba-kakana,
Chomela tsa matsoho ma-High Class,
Ntsipeleng hanyenyane ke thate kharebe tseso,
Ke latsoe hona le ho latsoang kajeno.   

Kharebe tsa sejoale mahaejo,
Se keneng mokhorong ho’a nyonyeha,
Ho mekoti, ho mesima ea litali,
Ho nyeunya litšitšili litatampana,
Kokoana tsa mali linonnori.   

Rabiri  P.C.  Meluluetsa 1997

– Maikutlo a sengoli ke afe ka kharebe tsa sejoale?

– Sengoli se behile maikutlo a sona joang?

– Na sengoli se atlehile ho fetisa molaetsa oa sona, hobaneng u rialo?


